
Crítica // �proPostas // �

A Fundación Vicente Risco 
(Allariz-Ourense) organizou 
nos primeiros días de decem-

bro de 2008 o simposio O porco de 
pé e promoveu a edición facsimilar 
da primeira novela galega moderna, 
ao se cumprir o oitenta aniversario 
da súa aparición.

A edición conta cun espléndido es-
tudo introdutorio –“O humor político 
de Risco”–, en forma de separata, do 
escritor Manuel Outeiriño, que xa se 
ocupara da edición de Las tinieblas de 
Occidente (Sotelo Blanco, 1990). O es-
tudoso sostén que a novela de Risco 
é unha sátira da ditadura de Primo de 
Rivera: “O humor de Risco, en 1928, 
como o de Döblin en 1929, era un ins-
trumento crítico, ou cítrico: O porco 
de pé é un libro amargo, delicioso e 
saudable, coma un limón.” (páx. 35). 
Antón Risco xa apuntara esta mes-
ma liña interpretativa e percibira o 
romance como unha parodia da po-
lítica liberal e da ditadura militar. Mi-
guel Moreiras salientaba o humor e 
o esperpento como ingredientes fun-
damentais da estética risquiana.

En palabras do fillo do mitólogo, o 
primeiro parágrafo sintetiza e antici-
pa o desenvolvemento e o desenlace 
da novela: “Na post-guerra, Don Ce-
lidonio ascendeu de porco á marrán 
e chegou á Alcalde. A parenta inflou 
com’o fol da gaita.” (páx. 9).

O porco de pé é unha novela inte-
lectual, moi ideolóxica; habelencio-
so exercicio de verbalización, trazo 
fundamental na concepción do ro-
mance moderno. A proposta narra-
tiva de Risco nace dunha manifes-
ta intención lúdica e ofrece unha 
visión subxectiva e deformada da 
realidade recreada. A sátira materia-
lízase na ridiculización grotesca de 
personaxes e situacións, expresión 
do rexeitamento da sociedade ma-
terialista e decadente, como conse-
cuencia dun pesimismo radical para 
o que non se acha remedio. 

N’O porco de pé conflúen todas as 
constantes ideolóxicas de Vicente 
Risco: o irracionalismo; a conside-
ración da historia como degrada-
ción; a oposición ao mundo urbano 
(vulgar e feo); a crítica do diñeiro, 
invención diabólica; a desconfianza 
perante as mobilizacións populares; 
a idealización da aldea e da vida do 
campo; a crítica do marxismo e do 
comunismo; a denuncia do sistema 
capitalista e materialista.

O estilo de Risco está a medio 
camiño entre a concisión suxesti-
va de Castelao e a exuberancia ex-
positiva de Otero Pedrayo; conciso 
e áxil, mais tamén fragmentario e 
dislocado. A súa novela caracteríza-
se estilisticamente por presentar un 
continuo xogo de contrastes: breves 
e simples enunciados –a modo de 
sentenzas populares– contrapóñen-
se a longuísimas enumeracións ou 
disertacións, características do 
rexistro culto. 

Celestino Fernández de la Vega 
sinalaba no seu magnífico ensaio 
El secreto del humor (Ed. Nova, 1963) 
que os humoristas foran grandes 
innovadores formais. A digresión, a 
morosidade, o rodeo, o paralelismo, 
o contraste, o diálogo co lector, os 
incisos, as consideracións, a reco-
rrencia, a interrupción, as alusións, 
os equívocos, as correspondencias, 
etc., contribúen ao dinamismo da 
composición.

O resultado final é unha lin-
guaxe incisiva e provocadora, rica 
e ousada, absolutamente orixinal 
no panorama literario galego nesa 
altura. O porco de pé inscríbese na 
longa tradición satírica da narra-
tiva europea, con autores tan sig-
nificados como François Rabelais 
–Pantagruel (1532)– que instala a 
estética do grotesco e do exceso; 
Francisco de Quevedo –Los sueños 
(1606-1612)–, mestre da burla e da 
anfiboloxía; Jonathan Swift –Los 
viajes de Gulliver (1726)–; ou Lau-
rence Sterne –La vida y opiniones 
del Caballero Tristram Shandy (1760-
1767)– , que anticipan moitos dos 
recursos narrativos das vangardas 
literarias do século XX.

Hai moito de premonición do 
mundo globalizado actual –eco-
nomía, política, cultura, alimenta-
ción, información, etc.– no deses-
peranzado retrato que Vicente Ris-
co nos transmite da realidade so-
cial do seu tempo nesta alfaia ver-
bal, unha das mellores creacións da 
nosa literatura. // Delfín Caseiro

Q ue a vida é un tango e ten 
as súas reviravoltas. Que 
hai que apertar os dentes 
cando veñen viradas e es-

tender os brazos para deixarse levar 
se por ventura o vento sopra a favor. 
Que na danza, mentres hai música, 
todo é posible. E, sobre todo, que 
sempre e máis despois cómpre seguir 
bailando é algo que parecen ter moi 
claro os seres que poboan a imaxi-
nación do ourensán Francisco X. Fer-
nández Naval, eses cos que volve sor-
prendernos gratamente ao facelos 
protagonistas do seu último libro de 
relatos, Para seguir bailando.

As dez historias reunidas neste 
volume, todas elas ben diversas, co-
inciden porén en dous trazos que as 
singularizan. Por unha banda, estes 
contos amosan unha forte presen-
za do autobiográfico, moi eviden-
te en textos como o relato-carta 
que dá título ao libro, que é tamén 
aquel co que se pecha. Doutra par-
te, teñen todas unha conexión di-
recta con outras pezas narrativas do 
autor, ata tal punto que para a súa 

máis fonda comprensión acaba por 
facerse imprescindible contempla-
las á luz desoutras páxinas. O for-
te vínculo que comparten “Noite 
de pallabarro” e O bosque das antas 
(Xerais, 1988) na descrición das te-
rribles vivencias dos represaliados 
da nosa Guerra Civil; o relato tráxico 
do abandono do rural de “Contem-
poráneos I”, xa presente en Sombras 
no labirinto (Sotelo Blanco, 1997); a 
crítica feroz á corrupción política e 
administrativa de “Ovos de serpe”, 
que o de Ourense narrara tamén en 
Tempo de crepúsculo (Xerais, 1993); a 
vida guerrilleira e contra-sistema do 
conto “O escriba e o comandante”, 
cerna de Sombras no labirinto; ou a 
complexa rede de sentimentos e re-
lacións persoais que tecen “A vida 
secreta de L.”, “Contemporáneos” e 
mais “Margot, a noite e un adeus” 
e, antes aínda, a novela Unha cita 
co aire (Galaxia, 2005) fan deste 
conxunto de historias unha sorte 
de repertorio autorial no que descu-
brir algúns dos principais sinais de 
identidade dunha escrita singular e 

de indubidable mestría como a cul-
tivada por Fernández Naval.

E se ben todas e cada unha des-
tas narracións achegan instantes 
de fulgor, non podo menos que re-
comendar, particularmente, a lectu-
ra demorada do tremor da memoria 
agochado tras de “Noite de pallaba-
rro”, a harmonía vital e radicalmen-
te telúrica que “Contemporáneos I” 
achega e, antes nada, a reveladora, 
desafiante e subversiva contempla-
ción das miserias e amoralidades 
infindas nas que viven instalados 
os mundos da política e a burocra-
cia e que tan maxistralmente trans-
parentan as páxinas de “Ovos de 
serpe”, ao meu entender o mellor 
dos contos do libro e un relato ver-
dadeiramente antolóxico que por si 
só xustificaría a publicación dunha 
obra como a presente.

Para seguir bailando, que leva na 
cuberta unha suxestiva e simbóli-
ca instantánea da fotógrafa Mari-
bel Longueira, é un compendio das 
obsesións que alimentan o monstro 
voraz da escrita navaliana: a recupe-
ración da(s) memoria(s), a infancia e 
adolescencia como tempos de lem-
branza elexíaca, a desolación polos 
eidos baleiros, o noxo ante as inxus-
tizas e corruptelas, a liberdade da 
muller para decidir sobre a súa vida 
e o seu corpo, a sen razón da violen-
cia, o subrepticio convivir coas no-
sas sombras e fantasmas e mais o 
azar e os caprichosos límites entre 
o fantástico e o real.

Porque nada máis necesario nes-
tes tempos de crise que recordar que, 
malia todo, sempre atoparemos nos 
bos libros razóns sobradas para se-
guir bailando. // Armando Requeixo

